
Магъаналы 
жумушха уллу 

кёллюлюк этмейик
Хурметли жамауат!
«Заман» миллетибизни жангыз газети-

ди. Ол халкъны къыраллыгъыны бир бел-
гисиди. Аны бетлеринде малкъар халкъны 
маданиятыны, тарыхыны, бюгюннгю жа-
шаууну, белгили адамларыны, жетишим-
лерини эмда жарсыуларыны юслеринден 
басмаланнган материалланы сиз бир 
башха изданияда табаллыкъ тюйюлсюз.

Бюгюнлюкде 2026 жылны биринчи жа-
рымына жазылыу  иш Россейни почтасыны 
бёлюмлеринде бардырылады. Аны багъа-
сы 1192 сом бла 62 капекди.

Онлайн амалны хайырлана, из-
д а н и я б ы з г ъ а  ж а з ы л а б ы з  д е г е н -
ле бу адресни https://smikbr.ru/
zaman ачып, ол магъаналы жумуш-
ну алай тамамларгъа боллукъдула.                                                                                                            
Алайды да, жазылыгъыз, билеклик этигиз 
газетибизге. Мындан ары да ол сизни 
керти шуёхугъуз, огъурлу сёз нёгеригиз 
болур, деп ышанабыз!

Бизни индексибиз – П 5893

 Ачылыу

 Кенгеш

Сахнада эшитилген баш соруу:
бармыды дунияда тюзлюк?

9 бет

«Окъуучуларыбызны билимли, 
ариу къылыкълы болургъа 

юйретебиз»
4 бет

«Абаданладан къалгъан 
хазна – бюгюннгю
жашауну мурдору»  

Институтну ачылыууна чакъырыл-
гъанланы араларында Шимал-Кавказ 
федерал округну жер-жерли ич ишле 
органларыны эм башха ведомствола-
ны оноучулары, ич ишле органланы 
ветеранлары, институтда ишлегенле 
эм курсантланы къаршы жууукълары 
бар эдиле.

Къууанчлы тюбешиуню ара жуму-
шуна Россей Федерацияны Прези-

дентини атындан институтха Къызыл 
байракъны бериу болгъанды. Дагъыда 
ол байракъны эмда Россей Федераци-
яны Президентини грамотасын  инсти-
тутну таматасына Юрий Сапруновха 
бергендиле.

Андан сора биринчи курсну курсант-
лары ич ишле органлада ишлерикле-
рине ант этгендиле, алагъа тийишли 
удостоверенияла да берилгендиле.  

Россей Федерацияны Ич ишле 
министерствосуну Шимал-Кавказ 
институтунда ишлегенлени бийик 
билим берген юйню ачылыуу эм 
алагъа Къызыл байракъ берилгени 
бла алгъышлагъанма, окъууларында 
эм Ата журтха къуллукъ этгенлеринде 
жетишим болдурурларын тежегенме.

Тёреде болуучусуча, ич ишле ор-
ганлада къуллукъ эте жанларын бер-
генлеге деп орналгъан эсгертмеге 
гюлле салгъанма. Тюбешиу институтда 
ишлегенлени эм курсантланы къууан-
члы марш бла барыулары эм Россей 
Федерацияны Къырал гимни айтыу 
бла бошалгъанды, деп айтылады 
республиканы оноучусуну жазыуунда.

КъМР-ни Башчысы Казбек Коков бирин-
чи октябрьде Россейде Абадан адамланы 
кюнюн белгиленнгени бла байламлы MAX 
каналда алгъышлау сёзюн жазгъанды.

«Бизни абадан тёлюбюзге уллу ыразы-
лыгъымы билдирирге сюеме - Къабар-
ты-Малкъар экономикада, къурулушда, 
эл мюлкде, промышленностьда, илмуда, 
билим бериуде, маданиятда, спортда эм 
башха бёлюмледе не жетишимлеге жетген 
эсе да,  ала таматаланы хайырларындан 
болгъандыла.

Хар бири да туугъан республиканы аягъы 
юсюне салыргъа эм даражасын бийикге 
кётюрюрге кеслерини къошумчулукъларын 
этгендиле, кёпле уа аны айныууна иги кесек 
къыйын да салгъандыла.  

Абадан къауумну жашауу, аланы урунууда 
жетишимлери, Ата журтха кертичиликлери 
эмда адет-тёрелени сакъларгъа къатылыкъ-
лары ёсюп келген тёлюлеге уллу хазнады эм 
тутхучлу мурдорду.

Къабарты-Малкъарда не заманда да кес-
лерини абадан къауумларына сакъ болгъан 
юйюрлеге уллу хурмет этгендиле, аланы сы-
намларын, акъыллылыкъларын багъалагъ-
андыла, алагъа сакъ болгъандыла. Ол борч 
тюйюлдю, ол ёмюрледен келген тёреди.

Сабийле ата-аналарына, абадан къауум-
гъа къайгъы эте эселе, ол аланы жууаплы 
адамла болгъанларын кёргюзтеди, алагъа 
ышаныргъа эм не къыйын жумушну да бу-
юрургъа боллукъду.   

 Бизни сыйлы таматаларыбыз жаш тёлюге 
адет-тёрелени, ана тилни, ёмюрледен бери 
келген адамлыкъны кёргюзтген къыймат-
лыкъланы бередиле, кишилик, даража, 
кертичилик, тийишлилик не болгъанын 
ангылатадыла.

Абадан къауумгъа кийик саулукъ, юйюр 
жылылыкъ, огъурлулукъ эм бар ахшылыкъ-
ланы тежейме, деп айтылады республиканы 
оноучусуну алгъышлау сёзюнде.  

Нальчикде – Ич ишле министерствону институту

КъМР-ни Башчысы Казбек Коков 
Шимал-Кавказ федерал округда 
къоркъуусузлукъну, коррупциягъа 
къажаулукъну эм право низамны 
сакълауну соруулары жаны бла 
координация кенгешни ишине къа-
тышханды. Аны юсюнден регионну 
оноучусу кесини МАХ-да каналында 
билдиргенди. 

Жыйылыуну Россейни Президентини 
СКФО-да толу эркинликли келечиси 
Юрий Чайка бардыргъанды. 

Сёз миграция бла байламлы бузукъ-
лукъланы тохтатыуну, жоллада авария-
ланы, алада ачыгъанланы санын азай-
тыуну эмда  профилактика мадарланы 
юслеринден баргъанды. 

Тюбешиуге РФ-ни ич ишле министри-
ни биринчи орунбасары Андрей Кикоть, 
регионланы келечилери, СКФО-да 
право низамны сакълаучу органланы 
къуллукъчулары къатышхандыла. 

Полпред жолланы бла инфраструк-
тураны андан ары айнытыу, аварияла 
аслам болгъан жерледе халны игилен-

дириу, жол-транспорт бёлюмде ангыла-
тыу ишни тамамларгъа кереклисине эс 
бургъанды. 

Жоллада къоркъуусузлукъну жалчытыугъа къаралгъанды

КъМР-ни Башчысы Казбек Коков РФ-ни ич ишле министрини орунбасары 
Владимир Кубышко, Россей Федерацияны Ич ишле министерствосуну Ши-
мал-Кавказ федерал округда Баш управлениясыны оноучусу Сергей Бачу-
рин эм КъМР-ни ич ишле министри Вячеслав Крючков бла бирге Нальчикде 
Россей Федерацияны Ич ишле министерствосуну Шимал-Кавказ институ-
тун ачылыу бла къууанч халда бардырылгъан жумушлагъа къатышханды. 
Аны юсюнден республиканы оноучусуну MAX-да каналы билдиреди.

 Жамауат 

Солугъанланы санына къошулады 

Сабийлени эркинликлерин сакълауда 
жетишимле, келир кезиуге муратла

Законла чыгъарыучу органда 
сабий омбудсмен биринчи кере 
сёлешгенин белгилерчады. 

Амина Бадракова ёсюп келген 
тёлюню эркинликлери жаны бла 
институтну айнытыу къырал магъ-
аналы иш болгъанын, алай ол жу-
уаплы органланы алышмагъанын, 
жаланда ала тамамлагъан ишге 
къошумчулукъ этгенин чертгенди. 

Сабийни эркинликлери жаны 
бла уполномоченныйни баш бор-
чларындан бири аланы социал 
ёксюзлюкден сакълау болгъанын 
айтханды докладчы. «Биз юйюр-
лени къыйын жашау болумладан 

сакъларгъа, ата-ана эркинликле 
сыйырылыргъа боллукъ къор-
къууланы алгъадан ачыкъларгъа, 
аланы сылтауларын кетерирге 
керекбиз», - дегенди докладчы.

Социал ёксюзлюкню сылта-
улары уа ичгичилик неда нар-
комания, ата-анала кеслерини 
борчларын толтурургъа, балала-
рын юйретирге, саулукъларына 
къараргъа унамагъанлары, юй-
юрню къолайсызлыгъы,  жашау 
халларыны осаллыгъы, ата неда 
ана аманлыкъ этип, аны эркин-
лиги сыйырылгъаны бла байлам-
лыдыла. 

РФ-ни Президентинде Уполно-
моченныйни аппараты социал 
ёксюзлюкню профилактикасыны 
системасын сюзгенден сора, 
эсгертиуле чыгъарылгъандыла. 
Докладчы билдиргенича, алагъа 
тийишлиликде, КъМР-ни Пра-
вительствосунда акъылбалыкъ 
болмагъанланы ишлери эм аланы 
эркинликлерин сакълау жаны 
бла комиссияда ишчи къауум 
къуралгъанды. Аны келечилери 
атасы, анасы сау къадарда, са-
бий къырал учреждениягъа нек 
тюшгенин, аны сылтауларын, 
ол жаны бла оноу тюзлюк бла 
чыгъарылгъанын бла къалгъанын 
эмда учрежденияда къаллай бир 
тургъанын сюзгенлей турадыла. 
Быйыл ишчи къауумну эки жый-
ылыуу болгъанды.

 Къыйын жашау болумгъа тюш-
ген аналагъа, ол санда акъыл-
балыкъ болмагъан аналагъа, 
сабийден ауругъан тиширыулагъа 
болушур мурат бла «Намыс» со-
циал-реабилитация арада энчи 
бёлюм ишлейди. Жылны аллын-
дан бери анда отуз тиширыугъа 
болушхандыла. 

Былтырдан башлап, сакъат 
сабийлери болгъан аналагъа да 
этиледи бёлюмде болушлукъ. 
Докладчыны айтханына кёре, 
ол экисине да магъаналыды. 
«Саулугъуна кёре чекленнген 
онглары болгъан балагъа къа-
рагъан тиширыула солургъа онг 
табадыла, сабийле уа тенглери 
бла ушакъ этерге, жангы адамла 
бла танышыргъа юйренедиле»,-
дегенди ол.

Бу болушлукъну кенгертир му-
рат бла Амина Бадракованы баш-
ламчылыгъы бла «Социал няня» 
проект сынау халда ишлеп баш-
лагъанды. Сейирлери болгъан 
органла бла келишимле этилип, 
сакъат сабийле ёсген юйюрлеге 
себеплик этиледи. Проектге Про-
хладный шахар, Урван эм Элбрус 
районла къошулгъандыла. 

Докладчы министерствола эм 
ведомствола, жамауат организа-
цияла бла байламлыкъла къура-
уну, ала бла бирге толтурулгъан 
проектлени юслеринден да бил-
диргенди. Ол санда муниципал 

комиссиялада профилактика 
эсепде тургъанла эм психологла, 
социал педагогла бла «Ничего о 
нас без нас» акция бардырыл-
гъанды. Жаш адамла ушакъны 
кезиуюнде билдирген шартла 
бла ала этген башламчылыкъла 
Акъылбалыкъ болмагъанланы 
ишлери жаны бла комиссияны 
жыйылыуунда сюзюлгендиле. 

Ичгичиликден ауругъан ата-ана 
бла къалай ишлерге кереклисине 
юйретиу да магъаналы ишледен 
бириди. Бу соруугъа аталып «тёге-
рек стол» бардырылгъанды. Анга 
жеринде власть органланы, соци-
ал учрежденияланы келечилери, 
наркологла, жамауат биригиулени 
къуллукъчулары къатышхандыла. 
Анда этилген башламчылыкъла-
дан сора «Галактика» жамауат 
организация «Ахшылыкъны кёпю-
рю» проектни жарашдырып, аны 
ичгичилик бютюнда жайылгъан 
районлада тамамлагъанды. 

Битеу бу жумушла хайырлы 
болгъандыла. РФ-ни Президен-
тинде Уполномоченный социал 
ёксюзлюкню ёлчемин тинтгенден 
сора, Къабарты-Малкъар къы-
ралны субъектлерини арасында 
бу кёрюмдю жаны бла онунчу 
жерге чыкъгъаны анга шагъат-
лыкъ этеди. 

Амина Бадракова билдиргени-
ча, Сабийни эркинликлери жаны 
бла уполномоченный, биринчи 
кере болуп, сюд тинтиулеге къа-
тышып башлагъанды. «Бюгюн-
люкде ата-ана эркинликлени 
жангыртыу неда салыннган че-
клени жумушатыу бла байламлы 
8 сюд болгъанды. Чыгъаргъан 
оноулагъа кёре, 5 тиширыуну ана-
лыкъ эркинликлери жангыртыл-
гъанды, 3-сюню уа ата-аналыкъ 
эркинликлеге салыннган чекле 
кетерилгендиле»,-дегенди ол.

Республикада ёксюз эм къарар 
адамлары болмагъан сабийлени 
юйюрледе юйретиуге энчи магъ-
ана бериледи. Бюгюнлюкде ала-
ны 90 процент тенглиси юйюрле-
де ёседиле, аны бла байламлы 
интернатлада жашагъанланы 
саны иги да азайтылгъанды. 

 Докладчы айтханыча, ахыр 
эки жылны ичинде ата-аналыкъ 

эркинликлери сыйырылгъанланы 
саны эки кереге азайтылгъанды, 
аны жангыртханланы саны да ёс-
генди. «Бу кёрюмдюлеге кёре биз 
къыралда ючюнчю жерге чыкъ-
гъанбыз», - деп билдиргенди ол. 

Сёз аманлыкъла этгенлери 
ючюн жууапха тартылгъанланы 
билим алыргъа эркинликлерин 
сакълауну юсюнден да баргъан-
ды. Сёзге, тутулуп тургъанла 
Бир къырал экзаменни берип, 
аттестатла алырча мадарла этил-
гендиле, 

Инсанла бла байламлыкъла 
жюрютюу Сабий уполномочен-
ныйни ишини магъаналы ке-
сегиди. Былтыр 314 тилек бла 
тарыгъыу келгенди, быйылны 
биринчи жарымында уа - 147. 
Аланы жартысындан асламы 
сабийни юйюрде ёсдюрюуню, 
билим алыргъа эркинликлерини, 
социал соруула бла байламлыды-
ла. «Инсанладан келген тарыгъ-
ыула бла тилекле акъылбалыкъ 
болмагъанланы эркинликлерин 
сакълауда болгъан кемчиликле-
ни ачыкъларгъа, аланы сылтау-
ларын билирге, жууаплылыкъла-
рыны чеклеринде аланы тамам-
лауну жолларын белгилерге онг 
бередиле», - дегенди ол.

 Сёзюню ахырында Амина 
Бадракова келир кезиуге му-
ратланы юслеринден айтханды, 
ол санда КъМР-де Сабийлени 
къоруулауну фондуну бёлюмюн 
ачыу жаны бла жумушланы 
октябрьни ахырына дери тамам-
ларгъа белгиленеди. Дагъыда 
энчи чат-бот къуралады, алай бла 
билим бериу учреждениялада 
окъуучуланы тенглери, устаз-
ла намысларын сындыргъан, 
хыликкя этген, эркинликлерин 
бузгъан кезиулени юслеринден 
билдирирге, болушлукъ алыргъа 
онглары боллукъду. 

Депутатланы докладчыгъа 
соруулары кёп болгъандыла. 
Алагъа жууаплай, Амина Ба-
дракова сабийни эркинликлерин 
сакълауда юйюрле бла байлам-
лыкъда ишлерге кереклисин 
белгилегенди. Школлада окъуу-
чуланы араларында халланы юс-
леринден айта, жеринде власть 
органладан сабийледен бирин 
класс саулай кёрюп болмагъан, 
ачытхан кезиулени букъдурмаз-
гъа чакъыргъанды. «Кёрюмдю-
лерибизни иги этебиз деп, жар-
сыуланы букъдуруп къойсакъ, 
ахыры аман бла бошалыргъа 
боллукъду»,- дегенди ол.

Татьяна Егорова аны тюзге 
санагъанды: «Ол жамауатны 
саулай къайгъыртады»,-деп бел-
гилегенди ол. Спикер респу-
бликада хакъсыз юридический 
болушлукъ алгъан инсанлагъа 
ата-ана эркинликлери сыйырыл-
гъанла къошулгъанлары хайырлы 
болгъанын, закон бу жарсыулу со-
рууну тамамларгъа болушханына 
ыразылыгъын айтханды. 

ТИКАЛАНЫ Фатима. 

КъМР-ни Парламентини кюз арты сессиясыны биринчи жыйы-
лыуунда Къабарты-Малкъарда Сабийни эркинликлери жаны бла 
уполномоченный Амина Бадракова республикада акъылбалыкъ 
болмагъанланы эркинликлерин сакълау къалай къуралгъаныны 
юсюнден билдиргенди. Жыйылыуну спикер Татьяна Егорова 
бардыргъанды. 

Шимал Кавказны Статистика 
управлениясындан билдирген-
лерича, быйыл жылны башын-
дан бери Къабарты-Малкъарда 
какао, шоколад къошулгъан 
эм башха татлы ашарыкъладан 
да 11,28 минг тонна  чыгъарыл-
гъанды. Былтыр бу заман бла 
тенглешдиргенде, ол 14,5 про-
центге кёпдю. 

Аш-азыкъ жарашдыргъан бё-
люмде да сагъынылгъан кезиуде 
къыймадан - 573,5, этден этилген 
башха ашарыкъладан да 145,4  
тонна  сатылгъанды.  Алай бла 
эки къауумда да 32,2 эм 45,4 
процент ёсюм эсленеди. 

Жарашдырылгъан сютден да 
32,12 минг тонна сатылгъанды, 
ол да 10,8 процентге артыкъды. 
Бишлакъдан, андан этилген аша-
рыкъладан, хумужудан  - 3,53 эм 
айрандан да 18,86  минг тонна 
чыгъарылгъанды. Алай бла эки 
къауумда да производстволары  
10,2 эм 13,4 процентге мажалды. 

Хазыр мал ашланы да бар 
тюрлюсюнден 90,8 минг тонна 
сатылгъанды, ол да 1,5 кереге 
ёсгенди. 

Гара сууладан да 0,5-литрлик 
74,1 миллион шеша чыгъарыл-
гъанды, спирт къошулмагъан 
башха суусапладан да 6,89 дека-
литр сатылгъанды, алай бла эки 
къауумда да  22,8 эм 2,5 процент 
ёсюм сакъланады.   

Аны бла бирге сютден этилген, 
ол санда къайнатылгъан сары 
жауладан эм аладан этилген 

ашарыкъладан да 1,18 минг тон-
на чыгъарылып, 85,5 процентге 
жетгенди.  Анга кёре аланы  
чыгъарыу былтырдан аз-маз 
азайгъаны да эсленеди. 

Тахта кёгетледен бла жууа-
ладан 52 миллион чакълы кон-
серва жарашдырылгъанды эм 
мында да ёсюм 52,2 процентге 
жетгенди.   

Кийим тигиуню юсюнден 
айтханда да, 15,06 миллион 
чакълы абери сатылгъанды, ол 
да былтыргъы 14,5 процентге 
келишеди.  

Хазыр къурулуш материал-
ладан да 38,9 минг кубометр 
чыгъарылгъанды, мында да 
29,3 процент ёсюм барды. Ас-
фальтдан  да 109,2 минг тонна 
жиберилгенди, ол да 15,3 про-
центге кёпдю. 

Энергетиканы юсюнден айт-
ханда да, сагъынылгъан кези-
уде 440,9 миллион кВт сагъат  
электрокюч чыгъарылгъанды 
неда 6,5 процентге аслам. 

Къайнар тылпыу бла исси суу-
дан да 1,17 миллион Гкал тенгли 
берилгенди. Мында да  23,3 про-
цент ёсюм эсленеди.  

Саулай алып айтханда, Къа-
барты-Малкъарда   промышлен-
ный эм жарашдырыу производ-
стволада сагъынылгъан кезиуде 
- 106,8 эм 109,1, кёк отлукъ, ток, 
пар  суу бла жалчытыуда эм 
коммунал зыбыр къалгъан-къул-
гъанланы ташыуда да 109,1 эм  
116,9 процент  ёсюм эсленеди.

Бёлюмледе ёсюм эсленеди  

КъМР-ни Башчысы Казбек 
Коков Цхинвалда Марат Арка-
дьевич Камболовну Юг Осетия 
Республиканы Президентини 
къуллугъуна киришиую бла 
байламлы байрам жумушха 
къатышханды. Кесини МАХ-да 
каналында Казбек Валерьевич 
былай жазгъанды:

- Сёзсюз, Юг Осетияны халкъы 
кесини миллетине эмда ёз респу-
бликасына къуллукъ этиуню эм 
ахшы ишге санагъан инсаннга 
келлик кюнюн ышаннганы бла 
терен акъыл, оюм да эте билге-
нин кёргюзтгенди. Марат Арка-
дьевични бийик жууаплылыкъ, 
профессионаллыкъ, тирилик 
эмда салгъан муратха жете билиу 
ышанлары анга салыннган бор-
чланы жетишимли тамамларгъа, 
адамланы ышаныуларын алда-
мазгъа себеплик этерикдиле. 

Озгъан айырыула республика-
ны адамларыны кеслерини кел-
лик кюнлерин жалынчакъсызлы 
эмда эркин айныу мурдорлада 
къураргъа излегенлерин ачыкъ 
кёргюзтгендиле. Анда баш магъ-
ананы уа Россей Юг Осетияны 
жалынчакъсызлыгъын къабыл 
кёргени да тутады. 

Ол тарых магъаналы иш керти-
ликни бла тюзлюкню хорлагъан-

ларын белгилеп, Юг Осетиягъа 
къоркъуусуз эмда тири айныу 
онгланы ачханды. Республика-
ны тарыхы къырал, экономика, 
социал эмда маданият къуру-
лушда магъаналы жетишимле 
бла белгиленеди. Хар жерде 
инфраструктура жангыртылады, 
саулукъ сакълау, билим бериу, 
маданият эм спорт айныйдыла. 

Биз Юг Осетияны жетишимле-
рине жюрегибизден къууанабыз, 
халкъларыбызны игиликлерине 
деп не жаны бла да байламлыкъ-
ланы кенгертирге муратлыбыз.

Шуёхлугъубузну белгисине 
республикагъа саугъагъа социал 
бёлюмледен бирине деп къыйын 
жоллада барыргъа онглары бол-
гъан улоуну бергенме.

Юг Осетияны Марат Аркадье-
вич Камболовну башчылыгъында 
заман эмда къадар берген онгну 
толусунлай хайырланып, жангы 
жашаугъа элтген ахшы борчланы 
тындыраллыгъына ийнанама.

Таза жюрегимден Марат Ар-
кадьевични алгъышлагъанма, 
жууаплы ишинде жетишимле 
тежегенме, Юг Осетияны къа-
рындаш халкъына уа мамыр-
лыкъ, огъурлулукъ эмда жашнау 
жоралагъанма.

КъМР-ни Башчысы

«Халкъларыбызны байламлыкъларын 
кенгертир умутлубуз»

Быйыл жылны аллындан бери  
Нальчикде 156 минг адам солугъ-
анды. Ол план бла белгиленнген 
кёрюмдюден 6 минг адамгъа 
кёпдю. Былтыр бу заман бла 
тенглешдиргенде уа, 26 мингнге 
асламды, деп билдиредиле ша-
харны администрациясындан. 

Мэрияда айтханларына кёре, 
арт заманда къонакъланы са-
нына къошула баргъаны туризм 
жаны бла  инфраструктура ком-
плекс халда айнырча мадар этил-

генинденди. Ол санда арт жыл-
лада шахарда 26 парк бла сквер, 
10 километр чакълы велосипед 
жол ишленнгенди. Нальчик сууну 
жагъасы да айбат болгъанды.  
Андан сора да, арт кезиуде аш-суу 
жаны бла  «Яблочный джем» эм 
«Уже не лето» фестивальланы 
бардырылгъанлары да ахшы 
къошумчулукъду. 

МАГОМЕТЛАНЫ Сулейман. 

Урунуу

 Кёрюмдюле

 Айырыу

Быйыл жылны башындан бери Къабар-
ты-Малкъарда «Мирзеуню таплыгъына 
багъа бериу араны» келечилери къыралны 
регионларына сатылыргъа жибериллик 
136 минг тоннадан аслам алманы тинт-
гендиле. Былтыр бу заман бла тенглеш-
диргенде, ол 10 процентге кёпдю. 

Эсге сала айтсакъ, бюгюнлюкде сагъ-
ынылгъан продукция бла элли мюлк 
жалчытадыла. 

Тинтиулени кезиуюнде заранлы къурт-
къумурсха, саулукъгъа къоркъуу салырча 
ауур темирле, пестицидле, ГМО эм башха 
хаталы затла да табылмагъандыла. Анга 
кёре алмала ГОСТ-ха эм Таможня союзну 
техника регламентине келишгенине шагъ-
атлыкъ этилгенди. 

Къабарты-Малкъар озгъан он жылны 
ичинде терек бахчалыкъ жаны бла юч 

алчы регионну санына киреди. Анга себе-
плик этген шартла кёпдюле: хауа болум, 
жерни къурамы, экология эм иш кёллю 
жерлешлерибиз. Аны бла бирге жыл сайын 
кесини рекордун жангыртханлай турады. 
КъМР-ни Эл мюлк министерствосундан 
билдиргенлерине кёре, жыйырма жыл 
мындан алгъа терек бахчачылыкъла жюз 
гектарла бла саналгъан эселе да, бусагъ-
атда аланы уллулукълары 29,8 мингден 
аслам гектар болады. Аны асламысы неда 
23 минг гектары терк айныгъан тюрлюсю-
не жетеди. 

Бюгюнлюкде мюлкледе жемишледен 
миллиондан артыкъ тирлик алынады. 
Бизни алмаларыбыз Россейни кёп реги-
онларында белгилидиле. 

МАГОМЕТЛАНЫ Сулейман. 

Къабарты-Малкъарны Реги-
оннга оноу этиу жаны бла арасы 
(ЦУР)  республиканы инсанлары 
бла власть органланы арасында 
байламлыкъны жалчытырча эм 
чыкъгъан соруула къысха заманда  
тамамланырча ишни  тири бар-
дырады.  Аланы кёбюсю социал 
сетьледе «Telegram», «Однокласс-
ники», «ВКонтакте» кётюрюлген 
«Инцидент Менеджмент» система-
ны амалы бла жарашдырылгъан-
ладыла. 

Анга кёре озгъан айда арагъа социал  
сетьлени себеплиги бла эки  мингнге 
жууукъ соруу берилгенди.  Аланы кёбю-
сю, хар замандача, социал къоруулау, 
жашау журт-коммунал мюлк, тийрени 
игилендириу, жолланы тапландырыу, са-
улукъ сакълау бла байламлыдыла. Спе-
циалистле, аланы хар бирине  тынгылы 
къарап, профильлерине кёре  тийишли 
ведомстволагъа билдиргендиле.

Тарыгъыуланы кёбюсю Нальчик бла 
Прохладный шахар округлада эм Урван 
муниципал районда жашагъанладан 
келгенди.  Алгъа заманда жууап бери-
лирча иги кесек сакъларгъа тюшгени  
кёплеге тап болмагъанды. Энди уа, орта 
эсеп бла алып айтханда, эки сагъат бла 
он минутдан  кёпге созулмагъаны ишни 
бютюн жетишимли бардырыргъа онг 
тапдырады.  

Сагъынылгъан кезиуде ЦУР респу-
бликаны  районларында тийишли ин-
станциялы себеплиги бла эркинликсиз  
кир-кипчик тёгюлген жерлени  къурутур-
гъа,  жылыу,  таза суу бла жалчытыргъа, 
жолланы жангыртыргъа, жарыкълыкъ 
бериуню эм башха жумушланы тамам-
ларгъа болушхандыла.

ЦУР озгъан айда социал сетьледе кё-

тюрюлген жарсыулагъа аслам халда эс 
бургъан муниципалитет къурамланы бла 
регион ведомстволаны эсеплерча тёрели 
рейтинг да ётдюргенди.

Эсеплени чыгъарырдан алгъа, со-
рууланы къаллай бир заманны ичинде 
тамамланнганларына, тынгылы толтурул-
гъанларына эм башха шартлагъа да эс 
бурулгъанды. Алай бла бу жол биринчи 
жерге КъМР-ни Саулукъ сакълау мини-
стерствосу тийишли болгъанды. Экинчи, 
ючюнчю жерлеге Транспорт эмда жол 
мюлк бла Урунуу эмда социал къоруулау 
министерствола  чыкъгъандыла.

Муниципалитетлени юслеринден айт-
ханда, Нальчик шахар округну админи-
страциясы - биринчи, Прохладнаный-
ники - экинчи эм Урван районнукъу да 
ючюнчю жерге чыкъгъандыла. Рейтинг 
биринчи кере 2021 жылда бардырылып 
тебирегенди.  Аны магъанасы толтуруучу 
власть органла бла жер-жерли само-
управленияланы ишлерине багъа бичер-
геди эм власть бла жамауатны арасында 
байламлыкъны айнытыргъады.

Андан сора да, Регионнга оноу этиу 
арасы КъМР-ни Башчысы Казбек Ко-
ков бла интервью бардыргъанды. Аны 
кезиуюнде ол республикада промыш-
ленностьну айнытыуну, инвесторлагъа 
тутхучлукъ этиуню, экспертлени онгларын 
игилендириуню, жангы технологияла 
бла автоматизация производстволаны 
сингдириуню, кадрла бла жалчытыуну 
эм башха затланы юслеринден айтханды. 

Эсге сала айтсакъ, Регионнга оноу этиу 
ара офис халда ишлемейди, «Инцидент 
Менеджмент» бир тюрлю соруугъа  эс 
бурурча, социал сетьлени биринде сагъ-
ынылыргъа  эм  тынгылыракъ ачыкъла-
ныргъа  керекди.

КУРДАНЛАНЫ Сулейман.

Къабарты-Малкъар къырал аграр уни-
верситетни студент къаууму республика-
ны агропромышленность комплексинде 
алчы предприятиялада ишлеп, сынам 
алгъандыла. Озгъан айны ортасындан 
башлап, минг чакълы студент кюн сай-
ын эки ыйыкъны ичинде насийхатчыла 
бла бирге терек бахчачылыкъ мюлкле-
ге барып, алма жыйыугъа къатышып 
тургъандыла. Бирлери уа жемишлени 
сууукъда тутуп сакълагъан объектледе 
къармашхандыла, деп билдиргендиле 
вузну пресс-службасындан.

Аграр билим бериу учрежденияланы 
окъуучуларын урунуу жаны бла сынам 
алыугъа чакъырыу  «АПК-да кадрла» 
къырал проектни чеклеринде тамам-

ланнган жумушладан бириди.
Университетни устазлары белгиле-

генлерича, быллай сынам жыйышды-
рыу не жаны бла да магъаналыды. 
Аны хайырындан окъуучула шёндюгю 
техника эмда технологияла бла шагъы-
рейленедиле, предприятияла уа тирлик 
жыйыу кезиуде ишчиле табадыла. Сора 
окъууларын тауусхандан сора, аланы 
кеслерине алыргъа боллукъдула.

Студентлеге бу жумушну быйыл би-
ринчи кере къурагъандыла. Ол хайырлы 
болгъаны себепли, АПК-да предприяти-
ялада ишлеге къатышыу тёрени келир 
жыллада да унутмазгъа умутлудула.

ОМАРЛАНЫ Мурат.

Огъары Басханны баш жа-
нында  орналгъан Курму 
элни  туркъуларыны юсюнде 
халкъ жангы журтла ишлеп  
башлагъанды. 

Къуру атлары бла  туркъула-
ры сакъланнган эллерибизни  
жангырта башлагъанларын а 
белгилерча шартды.

Суратны
 МАМАЙЛАНЫ 
Алий алгъанды

Студентлеге – сынам, предприятиялагъа – себеплик

Алмадан иги кесеги сатылгъанды 

 Журтубуз

Аслам жарсыугъа эс бурулгъанды

Элбрус районну шахарында 
бла эллеринде жангы сегизин-
чи чакъырылыуну жер-жерли 
самоуправление советлеринде 
установочный сессияла ётеди-
ле. Жыйылыуланы ишлерине 
районну администрациясыны 
таматасы Отарланы Мухтар 
эмда райсоветни председате-
лини орунбасары Джаппуланы 
Руслан къатышханларын бил-
диреди район пресс-служба.

Муниципал къуралыуланы 
уставларына тийишлиликде, 
советни председателин офици-
ал халда къабыл кёргюнчю, би-
ринчи кенгешде таматалыкъны 

жыл санына кёре абаданыракъ 
депутат этеди. 

Бардырылгъан сессияланы 
чеклеринде депутатла журтла-
ны оноучуларын – жер-жерли 
самоуправление советлени 
председательлерин - сайлагъ-
андыла. Тырныаууз шахарны 
оноучусуна Этезланы Мажит 
айырылгъанды. Быллым, Кён-
делен эмда Бедик элледе со-
ветлеге таматалыкъны Абдул-
лаланы Махмут, Атмырзаланы 
Марат эмда Тилланы Кямал 
этерикдиле. Лашкутаны та-
матасы Малкъарланы Эльдар 
болгъанды, Огъары Басхан бла 

Элбрус элледе Джаппуланы 
Асланбек бла Джаппуланы 
Ислам сайланнгандыла. 

Фестиваль

Мариин театрны концерти  

Нальчикде Къырал концерт залда 
Санкт-Петербургну Мариин театрыны 
симфониялы оркестрини концерти 
болгъанды. Концерт сегизинчи халкъла 
аралы музыкалы «Мариинский - Вла-
дикавказ» фестивальны чеклеринде 
бардырылгъанды.  Аны юсюнден КъМР-
ни Башчысы Казбек Коков MAX-да 
каналда билдиргенди.

Концертни дирижёру маэстро Ва-
лерий Гергиев болгъанды, солисти - 
Абисал Гергиев. Оркестр Людвиг ван 
Бетховенни бешинчи номерли симфони-
ясын сокъгъанды.  Андан сора айтхылы 

орус эм тыш къыраллы композиторла 
Римский-Корсаковну, Мусоргскийни эм 
башха классиклени чыгъармаларын 
къараучулагъа эшитдиргендиле. Уллу 
концерт байрам болгъанды.

«Жюрегими теренинден кесими эм 
Къабарты-Малкъарда жашагъанланы, 
искусствону адамларыны, маданият 
учреждениялада окъугъанланы, акаде-
мия музыканы сюйгенлени  атларындан 
Валерий Абисаловичге эм Мариин сим-
фония оркестрни коллективине ыразы-
лыгъымы билдиргенме. Аперим!» - деп 
айтылады билдириуде.

Элбрус районда шахарны бла эллени оноучулары сайланнгандыла

Этезланы Мажит.

Тилланы Кямал.

Малкъарланы Эльдар.

Абдуллаланы Махмут.

Джаппуланы Асланбек. Джаппуланы Ислам.

Атмырзаланы Марат.

Къайгъырыу

- Фатима Владимировна, заман оза бар-
са, адам жашауну кёп затына башха кёзден 
къарай да башлайды. Энди бюгюнлюкде 
ыразымысыз устазлыкъны жолун сайлагъ-
аныгъызгъа?

- Гитче заманымда асламысында устаз 
болуп ойнагъанма. Эгечим Мадинаны 
аллымда олтуртуп, аны кесиме окъуучу 
этип, белгиле окъуна салып тургъанма. Бир 
къадар дефтер да жыйышдырып, аланы да 
сабийлеге юлешгенча этип да. Къайдан эсе 
да бир къызыл тюрсюнде жазгъан къала-
мым да бар эди. Билесиз, ол заманда жазыу 
керекле бюгюнлюкдеча эркин табылып да 
къалмагъандыла.

Университетни бошап, ишге биринчи кел-
ген жылларымда, хау, аны жашырмайма, бу 
мени жерим болмаз дегенча сагъышла этип 
да тургъанма. Баям, аллай сезимле къайсы 
усталыкъны сайласанг да, жаш адамлада 
болмай къала болмазла. Ишни эбине тюшю-
нюп, анда къалып кетер ючюн сабырлыкъ, 
ангылау да керек болурла. 

Алай эсе да, сабийлени бек сюеме. Устаз-
ны ишинде да ол ышанны эм магъаналыгъа 
санайма. Сен сабийни сюйсенг, анга не 
билген затынгы да юйретирге итинириксе, 
ангылатыргъа къолдан келгенни аярыкъ 
тюйюлсе. 

Мектепге биринчи келгенимде, химиядан 
эки устаз ишлегенбиз, бюгюнлюкде кесим 
бардырама дерслени. Энди мында ишлеге-
ниме, аз къалып, отуз жыл да толады. 

Кесим да бу элде ёсгенме, бу мектепде 
билим алгъанма. Аны ючюн а окъутхан 
устазларымы къатларында усталыгъымда 
ал атламларымы этген алай къыйын да бол-
магъанды, аланы хар бири да манга юйретир 
ючюн къалмагъандыла. 

Белгилегенибизча, сабийликден да манга 
«устаз» деген ангылам бир сейир эди, ала 
бош адамлача угъай, бир башха дуниядан 
келгенлеча кёрюннгендиле. Башланнган 
класслада окъутхан устазларым Макытланы 
Наситат Азноровна бла Зухура Апасовнагъа 
ушаргъа сюйюп, аланы эниклеп, юйде кёп 
кере ойнагъанма. 

- Энчи химияны уа нек сайлагъансыз, ол 
не бла сейирди?

- Бу дерсни биринчи окъуп башлагъаны-
бызда, аны бизни классыбызда ол заманда 
мектепни директору Хочуланы Лейля Маго-
метовна бардыргъанды. Ол къозгъагъанды 
бу илмугъа сейирими, сюймеклигими да. 
Аны дерсде кёргюзтген химиялы сынаулары 
уа бир да сейир эдиле. Ол дерсни къалай 
элтгенин, аны къалай къурагъанын жалан-
да кёрюрге керек эди. Билемисиз, устазны 
къылыгъы, ауазыны тауушу окъуна сабийге 
кеслерича энчи магъананы тутадыла. 

- Устазны жолун сайлагъаныгъызда, 
юйде уа анга къалай къарагъан эдиле?

- Ала анга жаланда ыразы болгъандыла. 
Атабыз Владимир элде больницаны баш 
врачы болуп кёп жылланы ишлегенди. Алай 
эсе да, мектепде санитар дружинагъа дерс-
ле берип, сабийлени окъутуп тургъанды. Бу 
жаны бла айырмалы болгъаны ючюн, Къы-
зыл Жор биригиуню Чегем районда бёлюмю 
аны саугъалагъан да кёп кере этгенди. 

Анабыз Къумукъланы Хафисат да тамата 

класслада жырларгъа, сурат ишлерге юйре-
тип, домоводстводан да окъутуп тургъанды. 
Баям, аны ючюн да сайлагъан болурма 
устазлыкъны. «Бизни заманыбыздача тюй-
юлсюз сиз бусагъатда, сабийле бла ишлей 
билирге керекди. Сиз жаланда «дерс бериу-
чюлесиз», ансы «устаз» деген не болгъанын 
кереклисича ангыламайсыз», - деп, анам кёп 
кере айтханды. Аны сёзлерин артдан-артха 
ангылай барама. 

Кертиди, сабийлеге жаланда дерсинги 

къалай да берип кетгенден сора да, аланы 
юйретиуде кёп зат ючюн жууаплылыгъыбыз 
уллуду. 

Мектепде ал кезиуде ишлегенимде, дирек-
торну окъутуу жаны бла орунбасары Раиса 
Кабукеновна Табулдинова да къалай ишлеге-
ниме, планланы къалай жарашдыргъаныма 
къарап, дайым юйретгенлей тургъанды. Аны 
бла бирге уа жууаплылыкъгъа да. Къайсы 
усталыкъда да ишинге жууаплы кёзден къа-
рамасанг, айныгъан да этмейсе, жетишимли 
да болмайса. 

- Арт кезиуде бизни жаш тёлюбюзде ме-
дицинада окъугъанла кёпдюле. Ары барыр 
ючюн химиядан Бир къырал сынауну бе-
рирге да керек болгъаны белгилиди. Сизде 
уа бармыдыла аны сайлагъанла?

- Кертисин айтханда, бир жылгъа юч-тёрт 
адам сайлайды химиядан ЕГЭ-ни. Сёз ючюн, 
буруннгу жылда Керекмезланы Диана бла 
Аппайланы Самира бергендиле бу дерсден 
сынауну.  

Энди бюгюнлюкде Диана КъМКъУ-да 
педиатрия жаны бла окъуй турады. Самира 
уа башха вузда стоматолог болурча билим 
алады. 

Быйыл да бир ненча адам сайлагъандыла 
химияны, ала да жетишимли болурла деп, 

ышанып турабыз. Арт жыллада сабийле бла 
«Сириус» ара къурагъан олимпиадалагъа 
тири къатышабыз, анда жетишимлерибиз 
да аман тюйюлдюле.

- Арт кезиуде билим бериуде тюрлениуле 
кёп боладыла. Къалай-алай эсе да, химия-
дан а сабийлени юйретир ючюн аслам зат 
да керекди. Хар небиз да жетишимлиди деп 
айталлыкъмысыз?

- Насыпха, практика жаны бла сабийлеге 
аслам затны кёргюзтюр амалым барды, аны 

ючюн ыразыма. Алгъын жылладан къалгъан 
аберилени да хайырланама, ала дерсим 
сейир, толу да болуруна себеплик этедиле.

Не десек да, окъуучу химиялы сынамны 
кеси кёзю бла кёрсе, ол анга сейир этгенден 
сора да, кёп затны ангылагъан да этеди. 
Бютюнда кеслерин да болушдурсанг, дерсни 
ангылатыргъа бегирек талпынадыла, сейир-
лери да къозгъалады.

Элде мектепни 2022 жылда тынгылы 
тапландыргъан эдиле да, аны хайыры бла 
химияны кабинетине бир къауум зат да 
алыннганды, ол да бизге себеплик болады. 
Жангы реактивле да берилген эдиле, ала уа 
практика эмда лаборатория дерсле ючюн 
дайым да кереклидиле.

- Бюгюнлюкде сабийлени неге да сей-
ирлерин къозгъагъан тынч болмайды: 
къаллай амалланы хайырланасыз?

- Ол кертиди. Алай эсе да, башха-башха 
амалланы излегенлей, оюн халда да бар-
дырама дерслени. Ала бир кибик болмай, 
башхача къуралсала да, сабийле ол заманда 
анга эс бурадыла.

Юй турмушда хайырланылгъан химия 
аберилени, жашауда «химия» ангылам не 
магъананы тутханыны, ол къалай айный 
баргъаныны юслеринден ушакъла этеме. Бу 

илму айнымаса, жамауатны жашауунда да 
кёп зат айнымазлыгъын, аны себеплиги бла 
адамны жашауу женгилленнгенин да ангы-
латама. Быллай ушакълагъа уа ала сюйюп 
тынгылайдыла.

- Бюгюнлюкде окъутуудан эсе юйретиу-
ню юсюнден бегирек айтылгъанчады. Ол 
ангыламла мектепни ишинде, жашауун-
дамы окъуна дейик, ёмюрледен бери да 
бирге тюйюлмюдюле да?

- Алайды, юйретиу биринчи орунда окъуна 
болургъа керекди. Ызы бла уа – окъутуу. 
Сабийлени эм алгъа ариу къылыкълыла 
болургъа юйретебиз: «Сиз таулуласыз, 
миллетни бетин кёргюзтюрюк, аны мындан 
ары айнытырыкъ тёлюсюз», - деп, ол халда 
юйретебиз, ангылатабыз.

Хар къайдача, бизни школда да «Магъа-
налы затланы юслеринден ушакъла» бар-
дырылгъанлай турадыла. Хар орта кюнден а 
6-11 класслада усталыкъланы ышанларына 
тюшюндюребиз. Сёз ючюн, бу жол аллай 
дерсле педагогиканы юсюнден Устазны кю-
нюне аталып бардырылгъандыла.

Кертисин айтханда, арт кезиуде сабийле 
педагогикагъа башхаракъ эс бура башлагъ-
анлары да кёллендиреди. Бирлери - кол-
леджде, бирсилери университетде билим 
алгъанла бардыла. Сёз ючюн, Толгъурланы 
Камилла КъМКъУ-да педагогика ызда окъуй 
турады.

- Ишигизден зауукълукъ къалай бла 
табасыз?

- Дерсимде сабий тема бла байламлы би-
лимин тийишли даражада ачыкълап, ахшы 
жууап берсе, ол шарт кёлюмю кётюреди, бю-
тюнда илхам бла ишлеригим келеди. Жаш 
тёлю ючюн бизде жууаплылыкъ уллуду, аны 
ангыларгъа да тийишлиди. Сабийге хатаны  
жаланда врач угъай, устаз да болады салыр-
гъа. Аны ючюн а биз сабыр, сакъ да болургъа 
керекбиз. Уллу жашаугъа энди чыгъарыкъ 
сабийлени къадарлары, хар атламлары 
ючюн жууаплыбыз. Жаш тёлюню биз бю-
гюн къалай юйретсек да, ала ол жол бла 
барлыкъдыла, бизден юлгю аллыкъдыла.

- Ишден башха уа не бла кюреширге 
сюйюучюсюз?

- Элде жашауну кесигиз билесиз, юйде 
неге да жетиширге кюрешебиз. Бош за-
манымы да иш бла байламлы оздурургъа 
сюеме. Жангы затланы излегенлей, аланы 
иш юсюнде хайырланыргъа ашыкъгъанлай 
турама.

Ушакъны ТРАМЛАНЫ Зухура 
бардыргъанды.

«Окъуучуларыбызны билимли, ариу къылыкълы болургъа юйретебиз»
Устазны даражасы не заманда да энчи, юлгюлю бола келгенди. Ол, анга хурмет 

бере, аны этген ишин багъалай, анга магъана бере да билгенди. Къайсы бирибизни 
да мектепде окъугъан кезиуюбюзню, устазларыбызны юслеринден да бардыла 
хычыуун эсгериулерибиз. Алагъа ыразылыкъ сезимибиз да жюреклерибизде сакъ-
ланнганлай турады. 

Тёбен Чегемни мектебини директоруну юйретиу жаны бла орунбасары эмда хими-
ядан устазы Улбашланы Фатима да жангы тёлюлеге билим бериуде айырмалыды. 
Сайлагъан усталыгъында бет жарыкълы болгъаны бла бирге ата-аналадан, сабийле-
ден да хурметге тийишли болгъанлай келеди. Биз да аны бла усталыкъ байрамыны 
аллында ишини юсюнден ушакъ бардыргъанбыз. 

Бу хапарыбыз устазланы про-
фессионал кюнлери бла байлам-
лыды да, Элбрус элде школну 
юсюнден къысха айтайыкъ. 
Келир жыл кесине да элли жыл 
боллукъду, хайырланып тебире-
генли. Аны мекямы  Басхан сууну 
сол жанында ариу кюнлюм бетде 
орналыпды. Директору Залий-
ханланы Абидат Ахматовнады. 
Аны орунбасарлары уа – Байда-
ланы Рита Юсуповна бла Курдан-
ланы Азиза Камаловна. Аладан 
сора да, мында жыйырма бир 
устаз ишлейди. Ала бийик билим-
ли специалистледиле, асламысы 
бийик категориялы, сынамлы 
устазладыла. Жаш устазла да 
бардыла, ала да билимли, иш 
кёллюле.

Мектепде китапхана да барды. 

Анда да сынамлы устазладан 
бири – Метланы Самера Магоме-
товна – ишлейди. Китап окъургъа 
сюйгенлеге ол бет жарыкълы 
тюбеп, излеген чыгъармаларын 
терк окъуна береди. 

Мында къайсы устазны юсюн-
ден айтсанг да, башында сагъ-
ыннганыбызча, ала билимли 
специалистледиле. Директор-
лары Абидат Ахматовнаны баш-
чылыгъында ишлерин тынгылы 
бардырадыла, заманларын, 
билимлерин аямай сабийледен. 

Окъуучула 234 боладыла. Хар 
бирини кесини къылыгъы, акъы-
лы. Устазланы айтханларын этип, 
окъуугъа кёл салып, мектепни 
иги белгиле бла бошайдыла. 
Устазларыны къыйынларын да 
унутмайдыла. Бу кюнледе да 

аланы байрам кюнлери бла ал-
гъышлап, ариу сёзле айтханды-
ла, гюл къысымла бергендиле. 

Биз да, кеси жаныбыздан 

школчуланы алгъышларына къо-
шула, Элбрус элни мектебинде 
ишлегенлени барысын да Устаз-
ны кюню бла алгъышлап, алагъа 

саулукъ-эсенлик, дуниягъа да 
мамырлыкъ тежейбиз.

ОСМАНЛАНЫ Хыйса.

Жылы сёзле айтхандыла, гюлле бергендиле

Саулукъ 

Маданият

КъМР-ни Саулукъ сакълау 
министерствосундан билдир-
генлерича, «Узакъ ёмюр эм тири 
жашау бардырыу» миллет про-
ектге кирген «Жюрек эм къан 
тамыр ауруулагъа къажау туруу» 
федерал проектге кёре регион 
планны артыгъы бла толтур-
гъандан сора да, жетишимлери 
бла  ёхтемленирчады. Ол шарт 
система халда кардиология эм 
неврология жаны бла да терк 
болушлукъ берилгенини хайы-
рынданды.  

Аны себепли арт заманда боль-
ницалада инфаркт миокардадан 
ёлгенлени саны 4,1 процентге 
жетеди эм къыралда орта эсеп-
ден 0,7 процентге азды. Андан 
сора да, инсультдан ауушханла 
да 8,8 процент бардыла, ол да 
план бла белгиленнгенден 5,9 
процентге азды. 

Жетишимле болдурууну баш 
сылтауу республикада жюрек эм 
къан тамыр ауруула бла байлам-
лы иги  кесек бийик технологиялы 
операция этилгениди. Алай бла 
жылны аллындан бери Респу-
бликаны бийик медицина техно-
логиялы арасыны (РЦВМТ) спе-
циалистлери   инфаркт миокар-
далары болгъан 1084 саусузгъа 
болушхандыла. Аны кезиуюнде  
тромболит терапия бла  стенти-
рование да бардырылгъанды. 

Сагъынылгъан амалланы хай-
ырланыу бла  Къабарты-Малкъар 
бюгюнлюкде алчы регионланы 
тизмесинде болгъанын да бел-
гилеп айтырчады. 

Саусузлагъа тийишли медици-
на болушлукъ берилирча,  жангы 
диагностика эм багъыу амалла 
ахшы себеплик этедиле. Бу жаны 
бла рентген оборудованияны да 
къошумчулугъу уллуду. 

Бийик жетишимлеге жетерге 
саусузланы стационаргъа за-
манында тапдырылгъанларын, 
сынамлы специалистлени урунн-
ганлары, жангы оборудование, 
дарманла бла жалчытылынн-
ганлары эм  бийик технология-
лы болушлукъ тапдырылгъаны 
себеплик этгенди. Бюгюнлюкде 
инфаркт бла инсультну кётюрген 
саусузла эм къанны жюрюую бла 
байламлы органлары ауругъ-
анлагъа тийишли препаратла 
толусунлай жетишедиле. 

Саулай алып айтханда,  «Жю-
рек эм къан тамыр ауруулагъа 
къажау туруу» регионал про-
граммагъа кёре этилген амалла  
тышына чыкъмай, кесибизде  
бийик технологиялы  медицина 
болушлукъ алыргъа эм башы уа 
саулукълу жашаугъа къайтарыр-
гъа  онг бередиле. 

МАГОМЕТЛАНЫ Сулейман. 

Татар драматургияда белгили 
драматург Туфан Миннул-

линди. Спектакль аны пьесасына 
кёре салыннганды. Сейирлик 
шарт: Миннуллин Шакур-ка-
раканы бандасыны юсюнден 
жазардан алгъа, уголовный 
ишни къыркъ томун окъугъан-
ды. Шакур-карака, кертиси бла 
да, революциягъа дери, андан 
сора да, бир къауум жыл банда 
къурап, атланы урлап тургъан-
ды. Алай кеси жашагъан жерде 
угъай, къоншу элледе. Жаланда 
байладан урлагъанды. Татарлы 
Робин Гуд. Кеси жашагъан жерде 
уа жарлылагъа, ёксюзлеге, къарт-
лагъа, сакъатлагъа болушханды. 
Ол иги адаммы эди? Хау, кёпле 
аны хайырындан ачдан ёлмей 
кечиннгендиле. Ол аман адаммы 
эди? Хау, уручу болгъанды, бан-
да къурагъанды. Бу адамны бир 
бири бла келишмеген шартлары 

болгъаны аны кючлю драмалы 
жигит этеди. 

Сахнада жаланда огъурлу 
адамгъа неда къуру осал къы-
лыкълары болгъаннга къарагъан 
сейир тюйюлдю. Шакур-карака уа 
(спектакльде Сибгат)  хар жангы 
болумда не айтыр, кесин къалай 
жюрютюр деп сагъаябыз. Биз 
билмейбиз аны не зат этеригин – 
ол спектакльге энчи кюч, къууат 
береди, къараучула сахнадан 
кёзлерин алалмайдыла. 

Спектакльде жаланда эр ки-
шилени кёребиз. Драматург 

Туфан Миннуллин эр кишилени 
дунияларын суратлайды. Биз 
юйреннген сюймеклик сюжет ыз 
да жокъду мында, ариу къызны 
сыфаты да жасамайды сахна-
ны, алай аны ючюн спектакль 
къарыуун тас этмейди. Нек? 
Пьеса кючлюдю. Артистле да 
хар бири кеслерини борчларын 

толтургъандыла. Аллай сейирлик 
ансамбль бар эди. «Спектакльде 
бир артист артыкъ атлам этмеген-
ди, кесине аслам эс бурдурурча. 
Хар бири кесини жеринде. Мен 
анга бек бюсюрегенме», - деген-
ди Малкъар театрны директору 
Жангоразланы  Мажит. 

Банданы башчысыны ролюн 
Эдуард Латыпов ойнагъанды. 
Сейирлик сыфат къурагъанды 
ол. Быллай бандала хар заманда 
да болгъандыла. Башчы юйсюз-
лени-ишсизлени атла урларгъа 
юйретип, башларын кечиндирир-
ге амалла къурайды. Ала артда 
барысы да аны сатарыкъдыла. 
Таулула бош айтмагъандыла 
игилик этмесенг, аманлыкъ да 
кёрмезсе, деп. Къыйын кезиуледе 
хар уручуну жюреги ачыкъ бол-
гъанды. Сибгатны жангыз жашын 
уручуладан бири алгъа сакъат 
этеди, артда уа ёлтюреди. Бы-

лайда сагъыш этерчады. Жашха 
бандадан кетерге, устаз болургъа 
эркинлик берсе эди Сибгат, ким 
билсин, къадары да башха болур 
эди. Ата бла жашны къадарлары 
алай бир бирлери бла байла-
ныпдыла... ол байламлыкъны 
Сибгат юзалмагъанды, сабийине 
эркинлик бералмагъанды. Башчы 
болургъа, буйрукъла берирге юй-
ренген эр киши къаты ата болады. 
Сибгатны къатылыгъы жашыны 
ёлюмюню сылтауу болгъанын 
кёребиз. 

Спектакльде хар уручуну ке-
сини ызы, энчи хаты барды. 

Сёз ючюн, Юсюпланы Рамазан  
марда деген не зат болгъа-
нын билмеген уручуну сыфатын 
къурагъанды. Ол атны урлай 
туруп, анга арбаны да, дагъыда 
башха затланы да къошады. 
Стругацкийледе барды аллай 
жигит – Выбегалло, не кёп ашаса 
да, тоялмагъан. Мында уа тоя 
билмеген уручу... Рамазанны 
айтханына кёре, ол бу ишинде 
«Острые козырьки» сериалдан 
эм «Легенда» фильмден кёп 
шартланы хайырланнганды. 

Башында айтханыбызча, спек-
такльде жаланда эр кишиле 
ойнайдыла. Онжети артист! Ол 
алай сейир, бай кёрюне эди! Хар 
бирини кийими, къылыгъы, жю-
рюшю – энчи. 

Баянда бла дауурбаслада 
ойнагъан музыкачыла, жыр-

лагъан уручула, сахнада ары-
бери атылгъан чарх шинала, 
пластикден атла – была барысы 
да озгъан ёмюрде уручуланы 
бандаларыны керти суратын къу-
рагъандыла. 

Устаз Мугаллим (артист Раушан 

Мухаметзянов) огъурлу адам 
эди, ол  мюлкден тоя билмеген 
къуллукъчу къалай болуп къал-
ды? Пастернакны чыгъармачы-
лыгъында барды быллай сыфат: 
революциядан сора къуллукъгъа 
олтургъан бетин да, кесин да тас 
этген...

Сибгат да алгъын бандасын 
бир чекледе туталгъанлыкъ-

гъа, артда аланы бойсундурал-
майды, ала кооперативлени 
тонап башлайдыла. Революци-
онерле «экспроприация» этебиз 
деп, кеслерин уручулача жю-
рютедиле. Сибгат дуния тюбю 
башына бурулгъанын, адамлада 
адамлыкъ къалмагъанын кёре-
ди. Бек башы уа: бандасындан 
бири жашын ёлтюреди. Револю-
ция дуниягъа игилик келтирмей-
ди, хар зат бютюн къатыш бола-
ды. Драматург Туфан Миннуллин 
жигитлерини къадарларыны 
юсю бла: «Къайдады тюзлюк? 
Бармыды жол тамблагъы на-
сыплы жашаугъа?» - деген со-
рууланы береди. 

... Татар халкъны тарыхы бай-
ды. Халкъ жаланда иги адамла-
ны тутмайды эсинде, миллетни 
юсюнден сагъыш эте билген, 
къарыусузлагъа болушхан, аны 
бла бирге бандала къурагъан-
ланы да унутмайды. Бир инсан-
ны жюрегине къара да, акъ да 
кече да, кюн да сыйына эселе, 
ол къалай унутулур? Шакур-ка-
рака озгъан ёмюрню, ёлюмню 
да къапханларындан къутулуп 
чыгъады сахнагъа!

БАЙСЫЛАНЫ Марзият. 
Суратланы МАМАЙЛАНЫ 

Алий алгъанды.

Хар адамны биринчи устазы 
эсинде къалады. Нек дегенде, 
сабийлени къолларындан тутуп, 
школну босагъасындан кийирип, 
биринчи дерслерине элтгенле 
аладыла. Огъары Жемталада 
башланнган класслада окъутхан 
устазланы юслеринден сёз бар-
са, Къадырланы Лейляны бла 
Таукенланы Танзиляны атларын 
айтадыла. Экиси да КъМКъУ-ну 
бошагъандыла. Лейля Салиховна 

1998 жылда диплом алгъанды. Тан-
зиля Масхутовна,  ол жыл окъуугъа 
кирип, 2004 жылда бийик билим 
алып, алгъа Ташлы-Таланы мекте-
бинде дерсле берип башлагъанды. 
2008 жылдан бери уа огъары жем-
талачы сабийлени окъутады. 

Эки устазны да анча жылны 
ичинде ненча сабийни жазаргъа, 
окъургъа юйретгенлерин, алагъа 
къаллай бир къыйын салгъанла-
рын киши санагъан болмаз. Ала 
окъутхан сабийле дерсни иги бил-
селе, эки устазгъа да андан уллу 
ахшылыкъ жокъду. 

Суратланы МАМАЙЛАНЫ 
Алий алгъанды. 

Сахнада эшитилген баш соруу: 
бармыды дунияда тюзлюк?

Биз газетде жазгъаныбызча, Къулийланы Къайсын атлы Малкъар  къырал драма театрда 
Татарстанны Альмет шахарындан къырал драма театр, «Уллу гастрольла» программагъа кёре 

къонакъгъа келип, юч спектакль кёргюзтгенди: «Ат уручу», «Желни ызындан чапхан» эм 
сабийлеге «Мук» жомакъны. Энчи «Ат уручу» спектакльни сюзейик. 

Бийик технологиялы болушлукъну хайырынданСейирлик
дерсле

Къадырланы Лейля.

Таукенланы Танзиля 1-чи 
классха жюрюген сабийчикле 
бла.



Хурметлеу

«АТА-АНА – БИЗНИ СЫЙЛЫ ЮЙЮБЮЗ»

Интернет-версия: smikbr.ru/zamanЗ А М А Н

Ол кючлю мюлк жюрютген таулуну 
Мокъаланы Магомет «Холам сонетле-

ринде» да сагъынады:

Акъсуучу тенгле! Элтигиз мени
Тар Холамда хар элге, хар жерге.
Не дей эди Жаммени тирмени?
Айтыгъыз бир – тансыкълап кюлюрге.
…Кече-кюн тирменни гюрюлдете,
Тирмен таш айта болгъанды эртте:
«Бар, Жаммени чакъыр. Жамме – той-

да!»

Биз бюгюн хапарын айтырыкъ Магомет 
ма аны туудугъуду, Тауланны жашыды. 

Ол 1918 жылда Акъ-Сууда туугъанды. Анда 
1924 жылда ачылгъан бешжыллыкъ школну 
ахшы белгиле бла бошап, Ленинчи окъуу 
шахарчыкъда 1930 жылда педтехникумгъа 
киргенди. Юч жылдан аны бошагъандан 
сора, аны Тёбен Холамда башланнган школ-
гъа директор этгендиле. Эки жылдан Тёбен 
Малкъаргъа кёчюргендиле ол къуллукъгъа. 
Ызы бла Огъары Холамгъа да. 

1938 жылда Жаболаны Магомет Чегем 
районну халкъгъа билим бериу бёлюмюнде 
инспектор-методист болгъанды. Жыл озуп, 
аны Киевде С. М. Киров атлы командирлени 
хазырлагъан артиллерист училищеге жи-

бергендиле. Аны бошап, Украинада Броды 
деген къыралны батыш чеклерине шахарда 
Баш командованияны резервинде 655-чи 
артиллерист полкну 5-чи батареясында 
взводну командири болуп тюшгенди ол. 

Уллу Ата журт уруш башланнганда, ол 
аскер округну тёгерегин алгъандыла 

иги да кючлю сауутланнган фашистле. Ала 
Совет Аскерни алайдагъы штабларын ууат-
хандыла, мингле бла солдатланы, офицер-
лени жесирге алгъандыла. Тамата сержант 
Жаболаны Магометни къадары да алай 
болгъанды. Ол, Германияда Гиндербург 
шахарда концлагерьге тюшюп, юч жыл бла 
жарымгъа жууукъну жер тюбюнде заводда 
ишлегенди. 1944 жылны октябринде Совет 
аскерчиле азатлап, 1945 жылда январьда 
ол жангыдан фронтха къайтханды. Ол 
Биринчи Украин фронтда 242-чи номерли 
энчи танк бригадада тасхачы болгъанды. 
Пленде немис тилни иги билгени кёп жерде 
болушханды анга.

Уруш Хорлам бла бошалгъандан сора, ол 
Германияда Эрфурт, Мюльхаузен, Треф-
фурт деген шахарлада 8-чи армияны 27-чи 
трофей бригадасыны демонтаж участо-
гунда таматаны экинчиси болгъанды. 1946 
жылда аскер къуллугъун бошап, бир къауум 
заманнга Алтайда Усть-Тальменко станица-
да школну завучу болгъанды. Ол заманда 
ахлуларын излер онг да чыкъгъанды анга. 
Аланы жаш Къыргъызстанда тапханды. 
Ары барып, 1947 жылдан башлап, Кантны 
2-чи номерли школунда немис тилден дерс 
берип тургъанды. 

1956 жылда Ата журтха къайтхандан сора, 
Магомет эки жылны Акъ-Сууда устаз болуп 
ишлегенди. КъМКъУ-да тарых-филология 
факультетде бийик билим алгъанды. 1958 

жылдан арысында уа 20 жылдан артыкъны 
«Эльбрус» китап басмада окъуу китапланы 
редактору болуп тургъанды. Юйдегиси 
Фаризат а Акъ-Сууда тюкеннге таматалыкъ 
этгенди.

Магомет бла эл советни бухгалтери 
Тейрикъулланы Фаризат аны Чегем 

районнга ийгенлеринде тюбешгендиле. 
Сегиз сабийни кичиси эди ол. Дагъыда 
эки ёксюз сабий ёсгенди ол юйюрде. Уруш 
аллында юйдегили болгъандыла. Магомет 
урушдан къайтхандан сора, ала тёрт сабий 
ёсдюргендиле: Исмайыл, Аминат, Айшат, 
Элдар. 

Исмайыл КъМКъУ-да физика-мате-
матика факультетде окъугъанды. Аскер 
къуллукъгъа аны 4-чю курсдан чакъыр-
гъандыла. «Радио-техника бёлюмде эди. 

Азбука Морзе жаны бла эришиу болгъанда, 
биринчиге чыкъгъанды. Ол къайтыргъа 
асыралгъан ирик ёсдюргендиле. Бир уллу 
зат. Той кибик баргъан эди къурманлыгъы. 
Артда къурулуш жаны бла ишлегенди. Юй 
бийчеси Дугуланы Халимат бла ол къыз бла 
жаш ёсдюргендиле. Жаннет италиянлыгъа 
баргъанды, Швейцарияда жашайды, Тау-
лан а Москвадады. Экиси да тыш къыралда 
окъугъандыла. Атам тёрт тил билгенди. Аны 
шуёху Таубий Анзоров атам алача бек ариу 
сёлешгенин айтыучу эди. Аллай хунери 
бар эди. Ол, баям, туудукъларына ётгенди, 
аланы хар бири беш-алты тил биледиле. 
Исмайыл дуниясын алышханды. Бюгюн 
аны туудукълары къууандырадыла бизни», 
– дейди Аминат. 

Ол кеси уа КъМКъУ-да тарых-филоло-
гия факультетни орус тил бла адабият 

бёлюмюн бошагъанды. Бир къауум за-
манны китапханада, ызы бла КъМАССР-ни 
Жарыкъландырыу министерствосунда, 
Министрле советини письмола, заявлени-
яла бёлюмюнде, артда республиканы Про-
фсоюзларыны федерация советини тыш 
къыраллы туризм бёлюмюнде ишлегенди. 

Магометни кичи къызы Айшат трикотаж 
устала чыгъаргъан училищеде 1-чи курсну 
«бешлеге» бошап, Москвада текстиль эм 
женгил промышленностьну битеусоюз 
институтуна кирип, аны бошагъанды. Сол-
танланы Хаким бла юйюр къурагъанды. 
Ала Терс-Къолда эки сабий ёсдюргендиле. 
Бусагъатда Хасанияда жашайдыла. 

Мен бу юйюрден Элдарны таныгъанма 
– бир заманда окъугъанбыз КъМКъУ-да 
орус-малкъар бёлюмде. Бурмачач, къара-
кёз жашны тёгерегине жыйылыучу эдиле 
тенглери. Адамлыгъы харкюнлюк жашауда 
кёрюннгенди. Ма ол себепден Элдар, окъ-

ууну бошагъанлай, кожгалантерей фабри-
каны комсомолчуларына таматалыкъ этип 
башлап, Нальчикни Ленинчи районунда 
комсомолну биринчи секретарыны къул-
лугъуна дери кётюрюлгенине киши сейир 
этмегенди. Андан чакъыргъандылааны 
аскерге. Ол къайтыргъа, къырал идео-
логия тюрленип, анга башха ишле бла 
кюреширге тюшгенди. Жарсыугъа, ол ариу 
умутлу, тюзлюкню сюйген, жандауурлугъу 
болгъан жаш 1991 жылда 21 ноябрьде ава-
рияда ауушханды. Юйдегиси Жантууланы 
Халимат Лаура деп къыз ёсдюргенди. Ол 
«Ленарда» ишлейди.

«Алай болуп къалмаса, кёп мураты бар 
эди Элдарны. Менден алты жылгъа кичи 
болса да, биз уллу шуёхла эдик. Эси бек 
иги эди аны – эшитгенин алып баргъан-
ды. Университетден сора аны Акъ-Сууда 
школгъа ийген эдиле жарым ставкагъа. 
Аны уа юйюрю да бар ол заманда. Ксана-
ланы Мурат чакъыргъан эди комсомолда 
ишлерге. Сюйюп ишлегенди. Аз заманны 
ичинде ремонтдан башлап, ол этмеген 
жокъ эди, аскерге чакъырмасала. Андан 
къайтхандан сора кеси иши бла кюреш-
генди, алай а миллетни унутмагъанды. 
Кирпич завод ачып, анда къошун адырла 
чыгъарырча, автобусла элге кереклисича 
жюрюрча этерге, малкъар базарны тиз-
гиннге келтирирге, банк ачаргъа… Къайсы 
бирин айтхын? Бек халал эди. Тюбеген 
сабийни къууандырмай къоймагъанды. 
Лаура атасына тийишли болуп ёсгенди», 
– дейди Аминат.

Таматаланы сагъына, ол былай айта-
ды: «Не заманда да атама адамла 

келип болгъандыла соруулары бла. Анай 
а, атамы анасы Малкъарланы Кемилят, 
анга Басханчы дегендиле, сейирлик 
адам болгъанды, кеси да жюзден атлап 
жашагъанды. Атасы хаж къылгъанын да 
айтыучудула. Жети жылында ыннам Бас-
хан сууну буз жапханда, буз юсюнде намаз 
этгенди, дейдиле, къыйналсам, Аллах аны 
кёрлюкдю деп. Бизни ол ёсдюргенди. Мал-
къар фольклорну антологиясына кирген 
жомакъланы, нарт сёзлени асламысы ол 
айтып жазылгъанды. Хар сёзден – бир нарт 
сёзю, айтыуу. Сюймейме деп, зат этерге 
унамасам: «Кюмюш тюйме сюймеген – 
аман кёкюрек», – деучю эди. 

Ол биринчи мени аппам Жаммени къа-
рындашына баргъанды. Баш иеси ёлюп, 
эки сабийи бла къалгъанда, Жамме, аланы 
арбаздан чыгъармай, аны жашы Тауланнга 
алгъанды. Аппамдан сегиз жылгъа тама-
та ыннам дагъыда юч сабий къошханды 
тукъумгъа. Акъылман эди. Юйде ана тилни 
юсюнден, энчи сёзле бла байламлы да кёп 
даулашханды атам бла. Багъаргъа да уста 
эди. «Абидез суууму къайры тёгерикме?» – 
деп, шахаргъа кёчерге унамай тургъанды. 
1972 жылда кёчгенбиз, барыбыз да шахарда 
ишлегенибиз ючюн хо деген болур эди. Ол 
1981 жылда ауушханды».  

Дагъыда Магомет эгечден, къарындаш-
дан туугъанлагъа къайгъыргъанлай 

тургъанды. Педагогика илмуланы кандида-
ты Гуртуланы Мариям бир ушакъда: «Мени 
жашауумда бек уллу магъана тутхан адам 
ана къарындашым Мухаммат (алай айтыучу 
эди) болгъанды. Ол юйретгенди кёп затха, 
ол санда немис тилге да. Артда ол бёлюм-
де окъугъанма. Болсада кандидат ишим 
а этнопедагогикаданды. Кеси окъуу бла 
байламлы болгъанына анда да кёз къулакъ 
болгъанды манга», – дегени эсимдеди.

Аны бла бирге тамата эгечи Шахидатны, 
аталары Осман урушда, аналары сюр-
гюнде ёлюп, ёксюз къалгъан юч сабий-
ине – Бёзюланы Фаинагъа, Фазилятха, 
Асланнга да – къайгъыргъанды Магомет. 
Ала барысы да, бийик билим алып, бирер 
жерде уруннгандыла. Аслан, Фрунзеде по-

литехника институтну, аспирантураны да 
бошап, малкъар халкъда техника илмуланы 
биринчи кандидаты болгъанды, Тырны-
ауузда вольфрам-молибден комбинатда 
лабораторияны таматасы болуп тургъан-
ды. Фазилят кондитер фабрикада мастер 
эди. Фаина Бакованы уа кёпле таныйдыла 
республикада – ол университетни фило-
логия факультетин бошап, урунуу жолун 
Кичибалыкъда школда башлап, Зольск 
районну исполкомунда председательни 
экинчиси, Москвада партия школну тауусуп, 
республикада халкъ контрольну бёлюмюн-
де, артда уа къырал учрежденияланы про-
фсоюзларына таматалыкъ этип тургъанды. 
Быланы барын да сагъыннганым – ол затла 
Магометни хайырындан болгъандыла. Ал-
лай адам эди ол. 

Магомет акъ сёзню, къара сёзню да уста-
сы эди. 1977 жылда аны, сабийлеге аталып, 
«Кюн туууш» деген назму жыйымдыгъы 
бла 1995 жылда «Жай тангы» деген назму, 
хапар китабы чыкъгъандыла. Бир ненча 
окъуу китапны, илму ишлени да авторуду ол. 

Аминат а сабыр ауазы бла эсде къаллыкъ 
затла айтады: «Къайсынны бек ауругъанын 
эшитип, аны кёре барабыз. «Бизникиди», – 
деп, атам мени саламлашыргъа тюртеди. 
«Анса уа биле болмам», – дейди Къайсын. 
Мен, аны халын кёрюп, жиляп иеме да, 
анга ийилгенде, кёз жилямугъум тюшеди 
бетине. Сыйпайым деп, къолуму узатама, 
къоймады. Къолуму тутуп: «Назмуларымы 
окъуй турлукъса да?» – деп сорады. Анам 
бек сюйюучю эди Къайсынны: «Сабий за-
манында кийген акъ тончугъу эсимдеди», 
– деучю эди. Поэт да айтыучу эди бир ар-
базда ёсгенбиз деп… Атабыз а 1990 жылда 
ауушханды».

МУСУКАЛАНЫ Сакинат.

Кязимни сёзлери бла башлайма. Озгъан ёмюрде Жаболаны Жамме 
деп Москвада колхозчуланы битеусоюз съездлерине къатышхан бир 
айтхылыкъ киши болгъанды. Аны М.И. Калинин эм Совет Союзну 
маршалы К.Е.Ворошилов бла сураты да сакъланады. Ол заманлада 
болуучусуча, юйюрге таматалыкъ ол этгенди. Аны эки жашы – тёрт 
сабийни атасы Таулан бла беш сабийи болгъан Назир – Уллу Ата журт 
урушдан къайтмагъандыла. Кеси уа, Жамме, ол къаты адам, Къыр-
гъызстаннга тюшгенден сора, жыл да жашамай ауушханды, баям, ол 
учузлукъну кётюралмай.

Жаболаны Жамме.

Магомет юйюрю бла.
Магомет. 1941 жыл.

 Бизге жазадыла

ЭНИНЕ:  6. Суратлау чыгъармала 
ары киредиле. 8. Къат ып, гирях бол-
гъан къош гюттю. 9. Суусун затны аны 
бла ёнчелейдиле. 10. Адамны кёлюне 
тиерча лакъырда. 11. Къайсынны бир 
китабыны атында ала къызарадыла. 
14. Таулу кишини бек эрттеледен 
келген усталыгъы. 17. Чыранлы тау, 
аллай аты бла шахар да барды Къа-
захстанда. 20. Къазауатха тёрели 
иш. 21. Совет эм украин жырчы ти-
ширыу. 22. Грекли. 23. Сатыуда бек 
магъаналы адам. 24. Ала бла таудан 
учуп эришедиле къышда жашчыкъла. 
25. От бериу. 28. Къарт адамгъа алай 
да айтадыла. 31. Ат сюрюу. 33. Узакъ 
этиу. 34. Эрттегили таулу. 35. Къара-
чайда белгили эл. 36. Аякъланы со-
лутмай жюрюуге алай да айтадыла. 

ЁРЕСИНЕ :  1. Ауушхан адам-
гъа атап бушуу кюнде этилиучю 
хычин. 2. Юйден узакъда анга … 
боласа. 3. Азан къычырыучу жер. 
4. Аякъларынг бла бир тебиу. 5. 
Инсан. 7. Волга суугъа таулула 
алай айтадыла. 12. Адамгъа баш 
кечиндирир ючюн ол керекди. 13. 
Басхан ауузунда тау элледен бири. 
15. Багъалы металлдан жасау зат-
ла этиучю уста. 16. Баса тургъан 
къарангылыкъ. 17. Адамны санын 
къыйнагъан зат. 18. Мурдор. 19. 
Зат къымыучу. 26. Гитчечикле. 27. 
Къазахстанда белгили шахар. 29. 
Чыбыкъ буруу. 30. Гитче къулакълы 
къой, эчки. 31. Кёзню къысыу. 32. 
Эбизени сому.

 Росгвардия

УФСБ

Энине: 5. Бахсан. 6. Алабай. 9. Марда. 10. Сенек. 11. Алтын. 12. 
Мурса. 16. Бусакъ. 18. Жабалакъ. 19. Къазауат. 20. Жангылыч. 21. 
Садакъчы. 22. Къанат. 25. Наныкъ. 30. Кадет. 31. Чегет. 32. Экран. 
33. Шербет. 34. Габара.

Ёресине: 1. Къандес. 2. Индек. 3. Балет. 4. Байлау. 7. Жабу. 8. Сыра. 
13. Рамазан. 14. Къарачай. 15. Сабанчы. 17. Сапыран. 23. Авар. 24. 
Абезех. 26. Анкара. 27. Ышан. 28. Керти. 29. Безги.

Ишлерини юсюнден Тырныа-
уузну Ара китапханасыны тама-
тасы Хочуланы Фатимат жазып 
жиберген къысха материалны 
да басмалайбыз бюгюннгю 
номерибизде. Китапханагъа 
жюрюген жашчыкъла бла къыз-
чыкъла да аны окъурла, сурат-
да кеслерин кёрюп къууанырла 
деп ышанабыз. 

- Бизни китапханада отуз минг-
ден артыкъ китап барды. Арала-
рында тыш къыраллы, россейли 
авторланы чыгъармалары да. 
Аланы окъургъа кёпле келедиле. 

Китапханабызда  гитче киноте-
атрыбыз да барды. Ары жыйыр-
мадан артыкъ адам сыйынады. 
Солуу кюнлеринде неда окъуудан 
сора сабийле, келип, сюйген 
мультфильмлерине къараргъа 
боллукъдула. Ары келиучюле да 
аз тюйюлдюле. 

Аладан сора да, биргеме ишле-
ген библиограф Тохаланы Светла-
на бла школчулагъа тюрлю-тюр-
лю оюнла да къурайбыз. Аладан 
бири «Ойнай окъу» деп алайды. 

Къыйматлы китапхана

Жалгъан шартла 
кёргюзтгени ючюн

Экономикада аманлыкълагъа 
къажау излеу-тинтиу жумушла 
бардыргъан кезиуде Россейни 
Къоркъуусузлукъну федерал 
службасыны КъМР-де Управле-
ниясыны къуллукъчулары поли-
циячыла бла бирге энчи предпри-
нимательни аманлыкъчы ишин 
тыйгъандыла. Ол хыйлалыкъ 
этгенине ишеклилик барды.

УФСБ-ны пресс-службасындан 
бизге билдиргенлерича,  ол Эл 
мюлк министерствогъа этген 
къоранчларыны бир кесегин 
артха къайтарыргъа субсидияла 
алыр умут бла жалгъан шартла-
ны кёргюзтюп, 5 миллион сом 
къоллу болгъанды.   

 РФ-ни УК-сыны 159-чу статья-
сыны 4-чю кесегине бузукълукъ 
этилгени бла байламлы терслеу 
материалла ачылгъандыла. За-
конлагъа кёре быллай аманлыкъ 
этгенни эркинлиги он жылгъа 
дери сыйырылыргъа боллукъду. 

 ТИКАЛАНЫ Фатима
 хазырлагъанды. 

Аманлыкъны ахыры – 
тутмакъ

Наркотиклени законсуз сатыу-
алыугъа къажау излеу-тинтиу 
жумушла бардыргъан кезиуде 
Россейни Къоркъуусузлукъну 
федерал службасыны КъМР-де 
Управлениясыны къуллукъчула-
ры республиканы эки инсаныны 
аманлыкъчы ишлерин тохтатхан-
дыла. Ала ууну башха регионла-
дан республикагъа ташыуну къу-
рагъанларына ишеклилик барды.

УФСБ-ны пресс-службасындан 
бизге билдиргенлерича, законсуз 
сатыу-алыудан 555  грамм уулу 
затла сыйырылгъандыла.  

Кюч ведомствону следствие 
бёлюмюню къуллукъчулары РФ-
ни УК-сыны 30-чу статьясыны 
3-чю кесегине, 228.1-чи статья-
сыны 5-чи кесегине бузукълукъ-
ла этилгенлери бла байламлы 
терслеу материалла ачхандыла. 
Законлада белгиленнгенича, 
быллай аманлыкъ этген жаша-
ууну ахырына дери тутмакъда 
турургъа боллукъду. 

«Росгвардия бла бир кюн» ведомстволу 
жумушланы кезиуюнде эмда ведомство 
къуралгъанлы он жыл толгъанына аталып, 
«Ачыкъ эшиклени» кюню бардырылгъанды.   
Аскерчилеге къонакъгъа кадетле, школчула 
эмда Россейни аскер тутушууну союзуну 
регионда бёлюмюнде жараула бардыргъан 
жашла келгендиле. 

Офицерле Росгвардияны тарыхыны, 
анда къуллукъ этиуню энчиликлерини, 
салыннган борчланы юслеринден айтхан-
дыла, ишчи борчларын толтура, инсанланы 
къоркъуусузлукъларын сакълай жан берген 
нёгерлерин сагъыннгандыла. Жаш адамла 
уа аланы хурметлерине бир минут шумсуз 
тургъандыла эмда эсгертмеге гюлле сал-
гъандыла. 

Ызы бла алагъа аскерчи техниканы, сау-
утланы кёрмючю къуралгъанды, кинологла 
уа итлери  буйрукъланы къалай толтургъан-
ларын кёргюзтгендиле.  Ахырында жаш 
адамла росгвардиячыланы байрамлары 
бла алгъышлап, къонакъбайлыкълары 
ючюн ыразылыкъларын айтхандыла. 

Дагъыда кинотеатрда муль-
тфильмлени макъамлары со-
гъулуп тебирегенлей, школчула 
атларын айтыргъа керекдиле. 
Бу оюн да сабийни ангылауун 
ёсдюрюрге уллу себепликди. 

Геуюрге кюн а Тырныауузну 
ючюнчю мектебини тёртюнчю 
классыны сабийлери устазла-

ры Къойчуланы Ольга бла ол 
оюнланы бардыра тургъанлай, 
бизге къонакъгъа журналист, 
жазыучу Османланы Хыйса 
келгенди. Сабийлени ойнагъ-
анларына къарап, окъуула-
рыны юслеринден ушакъ да 
этгенди. Аланы тилеклерине 
кёре ишини юсюнден айт-

ханды, сорууларына жууапла 
бергенди. 

Ахырында сабийле жазыучу 
бла суратха тюшгендиле. Ол 
кюн сабийлени  эслеринде 
сакъланырыгъы хакъды. Был-
лай тюрлю тюбешиулени уа, 
белгилисича, юйретиу магъа-
налары уллуду.  

Къуллукъ этиуню энчиликлерине тюшюннгендиле

КЪОНАКЪЛАНЫ Хасан  

Хочуланы Наиля
Таулу къыз

Хочуланы Илиясны къызы Наиля медколледжде окъуйду.

«Таулу къыз» эришиуде хорлагъанны аты 2026 жылда 
декабрьде белгили боллукъду.

 Жангыртыу 

Спорт

Шима л-Кавказ  федера л 
округну айнытыу жаны бла 
«Кавказ.РФ» акционер обще-
ство Минги тауну этегинде бел-
гили «Онбиреуленни ышыгъы-
ны» къурулушун башлагъанды.  

- Бюгюнлюкде ишле план бла 
барадыла. Мекямны мурдорун 
кетерип, аны орунуна сваила 
уруладыла. Ызы бла аланы 
юсюнден жангы объектни сюеп 
башларыкъдыла. Ишле тогъ-

уз айны  къыйын хауа болум 
сакъланнган тау бийикледе 
баргъанларын эсге алсакъ, 
иги да къыйналыргъа керек 
боллукъду. Аны себепли  къуру-
лушчула жунчумазча,  биринчи 
къар тюшгенлей окъуна, аны 
тохтатыргъа керек боллукъду,- 
дейди Кавказ.РФ-ни башчы-
сыны орунбасары Беккаланы 
Хыйса. 

Жангыртылгъан мекям 4100 

метр бийикликде орналлыкъды 
эм уллулугъу 2 минг квадрат 
метрге жетерикди.  Ол альпи-
нистле жашагъан тёрт къатлы 
къонакъ юй боллукъду. Аны 
биринчи къатысында МЧС-ни 
таулада ишлеген къаууму тур-
лукъду.  Башхаларында уа 120 
адамгъа  отоула бла бёлюмле  
къураллыкъдыла.     

– Бизни баш борчларыбыздан 
бири 1938 жылда ишленнген эм 

1998 жылда кюйген белгили 
къонакъ юйню алгъыннгы бе-
тин къайтарыргъады. Болсада 
мекям тюз алгъынча боллукъду 
деп айтырча тюйюлдю, алай 
кёпле аны ажашдырмай таны-
рыкъдыла. Аны бла бирге къу-
рулушунда бюгюннгю амалла 
бла керекле хайырланыллыкъ-
дыла. Саулай алып айтханда, 
Минги таугъа ёрлегенлеге, 
МЧС-ни келечилерине  не жаны 

бла да  тап болурча эм  къор-
къуусузлукълары жалчытылы-
нырча мадарла этилликдиле, 
деп билдиргендиле «Кавказ.
РФ» биригиуде.  

Специалистле журтну пла-
нын жарашдырырдан алгъа 
жеринде болуп, геодезия эм 
гидрометеорология жаны бла 
энчиликлени да тинтгендиле.  
Ол санда къар юзюлюуден эм 
ырхыдан сакъланырча амал-
лагъа  да эс бургъандыла. Аны 
бла бирге «Эльбрус» тау курор-
тну  специалистлерини оюмла-
ры да эсге алыннгандыла. 

Эсге сала айтсакъ, «Онби-
реуленни ышыгъы» Элбрус-
да биринчи къонакъ юйдю, 
саулай Россейде да андан 
бийикде орналгъаны жокъду. 
Алтмыш жылны ичинде Минги 
таугъа чыкъгъан альпинистле, 
анда туруп, мындагъы хауагъа 
юйреннгендиле, башхала да 
солургъа, тёгерек-башха къа-
раргъа чыкъгъандыла.   

Алай бла 2022 жылда РФ-ни 
экономиканы айнытыу мини-
стрини орунбасары Сергей На-
заров «Кавказ.РФ» биригиуге 
МЧС-ни базасы орнатылырча 
эм коммерциялы объектни 
борчун толтурурча комплексни  
жангыртыргъа  буюргъан эди. 

Планнга кёре ол 2028 жыл-
ны ахырына хазыр болургъа 
керекди. 

КУРДАНЛАНЫ Сулейман. 

«Онбиреуленни ышыгъыны» къурулушу башланнганды

Кёп болмай Кисловодск ша-
харда онтёрт жыллары толгъан 
эм андан абаданыракъланы 
арасында  панкратиондан бите-
уроссей турнир бардырылгъан-
ды. Саулай алып айтханда, анга 
къыралны регионларындан 600 
спортчу къатышханды, ол санда 
Къабарты-Малкъардан 80 гёжеф 
да. 

Тёрт кюнню ичинде биринчи 
жерле ючюн иги кесек тюбешиу 
ётгенди. Аны кезиуюнде кеслери 
эм командалары ючюн да сер-
меширге тюшгенди. Алай бла  
турнирде жерлешлерибиз энчи 
эм команда зачётда биринчи 
жерлеге чыкъгъандыла.

Чыгъарылгъан эсеплеге кёре 

биринчи жерге Улбашланы Иди-
рис, Эльдар Макоев, Тамерлан 
Гергов, Ислам Дзагов, Ибрахим 
Каров, Кантемир Кошиев, Ис-
лам Хавпачев, Ринат Джафаров 
эм Аскер Бирсов тийишли бол-
гъандыла. Токумаланы Идар, 
Аппайланы Амир, Ислам Абазов 
эм Назир Кумыков экинчи жерге 
чыкъгъандыла.  

Республиканы жыйымдыкъ 
къауумун тренерле Амир Ге-
рандоков, Алим Мешев, Артур 
Шогенов, Руслан Дзагов, Асхад 
Гятов  эм Садиртин Лабазанов 
хазырлагъандыла.

МАГОМЕТЛАНЫ Сулейман. 

КъМР-ни Спорт министерство-
сундан билдиргенлерича, кёп 
болмай Ставрополь шахарда  
къатыш единоборстволадан 
(ММА) Ставрополь крайны ачыкъ 
кубогу ётгенди. Анга Шимал-Кав-
каз округдан 250 чакълы  спорт-
чу, ол санда Къабарты-Мал-
къардан «Эльбрус» спорт клубну 
келечилери къатышхандыла. 

Саулай алып айтханда, жер-
лешлерибиз тогъуз «алтын», бир 
«кюмюш» эм тёрт доммакъ май-
далгъа тийишли болгъандыла. 

Алай бла эсеплеге кёре кеси 
ауурлукъларында Балаланы  
Илияс, Отарланы Алийхан, Бё-
зюланы Алийхан бла Исмайыл, 
Эндрейланы Ислам, Нёгерланы 
Алийхан, Боллуланы Аскербий, 

Хасанланы Ислам эм  Мендике-
ланы Имран - биринчи, Хапала-
ны Эмиль - экинчи, Геграланы 
Керим, Тебердиланы Тамерлан, 
Газаланы Амир эм Мисирланы 
Камил ючюнчю жерлеге чыкъ-
гъандыла. 

Аланы тренерле  Ногъайлыла-
ны Азамат бла Ёлмезланы  Дагиб  
хазырлагъандыла.

Хорлам болдургъандыла

Битеуроссей эришиуледе – алчыла 


